
Ilmaan Oromoo biyya Netherlands jiraatan Oromoo fi Oromiyaa beeksisan. Uummatni Oromoo hireesaa akka ofiisaatiin murteeffatuuf mootummaan Netherlands dhiibbaa barbaachisu sirna Mallas Zeenaawii irratti akka taasisu gaafatan.

Gaafa Ebla 14 bara 2012, sagantaa Oromoo fi Oromiyaa mootummaa Holland itti beeksissu jedhu kara waldaa Oromtitti Nederlands tiin magaalaa Amsterdaamitti qophaahe irraati, ilmaan Oromoo biyyaa Netherlands jiraatan hedduun uummata Oromoo fi biyyaa Oromiyaa mootummaa Hollanditti beeksisan.

Sirna marii mootummaa Netherlands fi uummata Oromoo gidduutti godhame kuni akka aadaa Oromootti eebbaan erga banamee booda, dura-teessuun waldaa Oromtittii Netherlands, aadde Saa’idaa Ibraahim, Oromoon biyya abbaa isaa, Oromiyaa keessatti gabooroomee mirga jirraachullee sarbamee akka jiru ibsani.

Keessummoota wal-ga'ii sana irratti argmaniif hariiroon Oromiyaa fi Itoophiyaa jiddu jaarraa tokkoo oliif ture kan bituu fi bitamuu akka ta’e baarumssi balaan kenamee jira. J/Hundee Dhugaassa, I/G Damee Diplomasi  ABO giddu galeessa Awurooppaa wal-ga'ii kana irraatti argamu dhaan barumsa kennaniin, uummatni Oromoo otoo mootummaa Abyssinia tiin gara xumura jaarraa 19ffaa itti hin garboofamiin dura sirna dimokraatawaa ta’e, Gadaa tiin ofiisaa bulaa akka ture ibsani. Haasawaa j/ Hundeen godhan keessatti, erga gabrummaa jalatti kufee kaasee mootummaan dhufaa dabraa Abbysinia ilmaan Oromoo, Oromummaa fi Oromiyaa balleessuuf duula walirraa hin citne gaggeessa turuusaanii  gurra keessuummotaa kan hawwate ture. Addattimmoo mootummaa Mallas Zeenaawwii yoroo kamiyyuu caalaa uummatni Oormoo mirga hireesaa ofiisaa akka hin murteeffanne dhorkuun, hidhaa, ajjeessaa, biyyaa baasaa, qabeenyaa fi lafasaa saamaa, ilaan Oromoo ollaatti baqatan humna tikaatiin qabee deebisuun gochaa sukkanneessaa irraan gahaa, hidhaa umurii guutuu fi du’a akka irratti murteessaa jiraachuusaa ragaa dhaaan addeessani. 
Itti dabaludhaanis, mootummoota Maallas Zenawii mootummoota Awuroopaa fi Amerikka irraa gargarssa argatuun saboota cunqurfamoo, addatti immoo uummata Oromoo ganna 21f  hirarsaaa waan jiruuf mootummaan Netherlands qabsoo mirgaa Oromoon gaggeessu akka deeggaru gaafatani.
Dabalataan, Oromootni biyya Netherlands keessa jiraatan sagalee tokkoon yaaddoo fi gaffii akkasumas ibsa dabalataa kan Oromoo fi Oromiyaa ilaalu keessummootaaf dhiheessaniiru. Keessattuu, dhiitama mirgaa Oromoorra gaahaa jiru, saammichaa fi faalama Oromiyaa, akkasumas ilmaan Oromoo hayyama jireenyaa osoo hin argatiin biyya Netherlands keessa jiran haala falli kennamuufii danda’u kaasaniiru. Hawaasni Oromoo biyya Netherlands gaaffiilee fi yaaddoo sarbamuu mirga Oromoo fi saboota cunqurfamoo Itoophiyaa keessaaf qaban qaama mootummaa Netherlands, akkasumas EU dhimmichi ilaalutti akka dhiheessaniif keessummaa mootummaa Netherlnads bakka bu’uun fi dhaabbilee mirga namaaf falman marii sana irratti argaman gaafatanii jiran.
Karaa Netherlands tiin keesummootnii walga'ii kana irrati argaman Komshineerra Police Amsterdaam, dhaabbata mirga dhala namaa biyya sanaa, akksummas bakka bu'oota Laatin Ameriika, bakka bu'a biyyaa Ghana fi bakka butuu Philpins turani. Komishinarri poolisii Asterdam haasawaa godhaniin, kanaan dura biyyi Oromiyaa jedhamtu jraachuushee, Oromoon gabrummaa jala haga ammaatti turuusaa quba akka hin qabne himanii, kanaa booda Oromoo fi Itoophiyaa adda baasanii akka hubatan akkasumas hidhatni Itoophiyaa fi Oromoo jidduu jiru maal akka taé  baruuf fedhii guutuu akka qaban eerani. Itti fufuu dhaan, gaaffii siyaasaa, dinagdee fi hawaasummaa uummatni Oromoo mootummaa Itoophiyaarraa qabu akka sirnaan qaama mootummaa Netherlands dhimmichi ilaalutti dhiheessan waadaa seenani.  Kanaafisimmoo, marii fi wal-quunnamtiin hawaasa Oromoo fi mootummaa Holland kan itti fufu ta’uusaa komishinarri kuni waadaa galaniiru.

Dhuma irraattis, baqattoota Oromoo hayyama jireenyaa malee jiranillee karaa gargaaramuu qaban maal akka ta’e  komishinarri poolisii kuni gorsaa fi barumsa kennaniin wal-gahichi xumurame.

